
СЭЛЭНГЭ АЙМГИЙН ОРХОНТУУЛ СУМЫН НУТАГ ДАХЬ ИХ 
НӨӨЛӨГТ, ЯШИЛ УУЛ ЗЭРЭГ ОРШУУЛГЫН ДУРСГАЛТ ГАЗРУУДАД 

ЯВУУЛСАН 2022 ОНЫ АРХЕОЛОГИЙН МАЛТЛАГА СУДАЛГАА

Т.Идэрхангай, А.А.Тишкин, С.Оргилбаяр, Д.Цэнд, Б.Батчимэг, П.Эрдэнэпүрэв, 
Л.Хүслэн, А.Намсрайжамц, Х.Уянга, М.Мөнхжин, Б.Батхишиг, Ж.Энхзул, 

Д.Аззаяа,

МУИС-ийн Улаанбаатар сургуулийн Түүх, археологийн тэнхимийн 
профессорын II баг 2019 оноос хойш Сэлэнгэ аймгийн Орхонтуул сумын нутагт 
орших Их нөөлөгтийн хүннүгийн оршуулгын цогцолбор газарт археологийн 
малтлага судалгааг тасралтгүй явуулсаар ирсэн билээ. 2022 оны хувьд бид 
судалгааны цар хүрээг тэлж, Их нөөлөгт ба түүний ойр орчмын дурсгалт 
газруудад байрлах дундад зууны үеийн оршуулгын дурсгалуудыг малтан судлах 
төлөвлөгөөтэйгөөр ажилласан юм. Хээрийн шинжилгээний ажлын хүрээнд 2022 
оны 08-р сарын 29-нөөс 09-р сарын 14-ний өдрийг хүртэлх 15 хоногийн хугацаанд 
Их нөөлөгтөд 7 хүннү булш, Яшил ууланд 3 монгол булшийг тус тус малтан 
судаллаа. Судалгааны явцад өмнөх жилүүдэд явуулж байсан хүрээлэн буй орчны 
судалгааг Их нөөлөгт, Өгөөмөр уулын арын энгэр бэлээр үргэлжлүүлэн хийсний 
үр дүнд хиргисүүр, дөрвөлжин булш, дугуй булш, монгол булш зэрэг нийт 17 
дурсгалыг шинээр илрүүлэн бүртгэсэн юм. Түүнчлэн Орхонтуул сумын Баянцогт 
багийн иргэн П. Очир-Уянга хувийн эзэмшлийн хашаандаа газар ухаж байх 
үед хүний гавлын яс олдсон гэх мэдээллийг шалгах зорилгоор тэдний хашаанд 
сорилын малтлага явуулж эртний оршуулга байсныг илрүүлсэн болно.

Судалгааны бүрэлдэхүүнд Түүх, археологийн тэнхимийн дэд профессор, 
доктор (Ph.D) Т.Идэрхангай, тэнхимийн багш С.Оргилбаяр, эрдэм шинжилгээний 
ажилтан Д.Цэнд, Б.Батчимэг, П.Эрдэнэпүрэв, эрдэм шинжилгээний туслах 
ажилтан Л.Хүслэн, А.Намсрайжамц, Х.Уянга, М.Мөнхжин, Б.Батхишиг, 
Ж.Энхзул, Д.Аззаяа нар оролцон ажиллав.

Их нөөлөгтөд явуулсан малтлага судалгаа
Их нөөлөгт дэх хүннүгийн цогцолбор оршуулгын газар нь хоорондоо 

ялимгүй зайтай байрлах 6 хэсэг бүлэг булшнаас бүрдэнэ. Энд нийт 300 гаруй 
булш бий. Эдгээрээс Их нөөлөгт-I дугаартай бүлэг оршуулга нь баруунаас зүүн 
тийш чиглэсэн 70 гаруй булштай бөгөөд булшнуудын гол нягтрал нь дурсгалт 
газрынхаа баруун талд байх бол зүүн тал руугаа булшны нягтрал сийрэгждэг. 
Бид Их нөөлөгт-I оршуулгын газарт 2019 онд 3 булш  1, 2021 онд 3 булш  2 малтсан 

1  Идэрхангай Т., Тишкин А.А., Серегин Н.Н., Оргилбаяр С., Цэнд Д., Батчимэг Б., Амгаланбат Б., 
Даваахүү Э., Эрдэнэпүрэв П. Сэлэнгэ аймгийн Орхонтуул сумын нутаг Их Нөөлөгт хэмээх газарт 
явуулсан хүннү булшны малтлага судалгааны товч үр дүн // Монголын археологи-2019. Улаанбаатар, 
2019, т. 301-307
2  Идэрхангай Т., Оргилбаяр С., Цэнд Д., Эрдэнэпүрэв П., Батчимэг Б., Б., Баянсан Б., Хүслэн Л., 
Намсрайжамц А., Уянга Х. Сэлэнгэ аймгийн Орхонтуул сумын нутаг дахь Их нөөлөгт хэмээх газарт 
явуулсан 2021 оны малтлага судалгааны товч үр дүн // Монголын археологи-2021. Улаанбаатар, 
2021, т. 93-96



МОНГОЛЫН АРХЕОЛОГИ-2022

251

билээ. Харин 2022 онд явуулсан энэ удаагийн хээрийн шинжилгээний явцад 
оршуулгын газрын баруун хэсэгт байрлах Булш-05, Булш-06, Булш-07, Булш-08, 
зүүн урд хэсэгт байрлах Булш-19, баруун хойд хэсэгт байрлах Булш-31 болон 
оршуулгын газрын төв хэсгийн хойно байрлах Булш-51 зэрэг нийт 7 булшийг 
малтан судалсан болно. Эдгээрээс Булш-05, 06, 07, 08 дугаартай дөрвөн булш нь 
нэг дор байрлах тул тэдгээрийн өнгөн хөрсний цэвэрлэгээг нэг талбайгаар хийж 
гүйцэтгэв (Зураг-01). Мөн 2019, 2021 онуудад малтан судалсан булшнуудыг бид 
тухайн үед дугаарлахдаа малтсан дарааллын дагуу дугаарлаж байсан боловч энэ 
удаагийн судалгааны явцад хийсэн Их нөөлөгт-I оршуулгын газрын дэвсгэр зурагт 
тулгуурлан өнгөрөгч онд малтсан зарим булшны дугаарыг өөрчлөх шаардлагатай 
болсон. Тиймээс “Монголын археологи-2021” хурлын эмхэтгэлд нийтлэгдсэн 
Булш-05, Булш-06 дугаартай булшнуудыг Булш-16, Булш-17 гэсэн дугаараар тус 
тус өөрчилсөн юм.

Булш-05. Их нөөлөгт-I бүлэг оршуулгын баруун захад буюу 2021 онд 
малтсан 4-р булшны баруун хойно байрлана. Өнгөн хөрсний цэвэрлэгээний 
дараах байдлаар булшны чулуун дараас 8 х 7.3 м хэмжээтэй, дараасны төвд 
баруун урдаас зүүн хойш чиглэсэн 5.3 х 3 м хэмжээтэй дөрвөлжин хэлбэрийн 
хашлага чулуу байх бөгөөд хашлаганы зохион байгуулалт нэлээд эвдэгдсэн шинж 
харагдаж байв. Малтлагын явцад 2.85 м гүнээс авсны таг илэрсэн ба оршуулгын 
тахилын хэсэгт байсан 3 ш адууны эрүү, ногоон зэвний өнгөр тогтсон үхрийн 
булууны яс гэх мэт эд өлгийн зүйлс болон талийгаачийн гавлын яс зэрэг нь 
тонуулчдын гарт өртөж анхны байрлалаа алджээ. Авсны тагийг хуулахад 188 х 
55 х 37 см хэмжээтэй авсанд талийгаачийг толгойгоор нь ялимгүй зүүн урагш 
хандуулан тэнэгэр байдлаар хэвтүүлсэн байна. Талийгаачийн бүсэлхийн дээрээс 
хоёр ширхэг төмөр бүсний арал анхны байрлалаараа илэрсэн бол түүний зүүн 
мөрний орчимд 1 ш шавар ваар, зүүн гарыг дагуулан нум сум зэргийг дагалдуулан 
тавьжээ. Харин оршуулгын тахилын хэсгээс хадгалалт муутай будагтай үйсэн 
сав 1 ш, ясан савх 1 ш, цөгцөн хэлбэртэй төмөр суурины хугархай 1 ш болон 
малын ясны хэлтэрхийнүүд, нохойны сарвууны яс зэрэг зүйлс илэрч олдсон юм 
(Зураг-02). Булшны гүн 3.2 м.

Булш-06. Энэ булш нь 5-р булшны баруун хойно байрлана. Чулуун дараас 
нь 4.5 х 3.7 м хэмжээтэй, нэлээн эвдэгдэж анхны байрлалаа алджээ. Малтлагын 
явцад 1.5 м гүнд булшны нүхний хөл хэсгээс нохойны хэлхээ яс илрэв. Үүний 
дараагийн үеийн малтлагаас булшны авсны таг илэрсэн бөгөөд авсны зүүн 
хойд булангаас талийгаачийн гавлын яс олдлоо. Авсны тагийг авч оршуулгыг 
цэвэрлэхэд 187 х 47 х 22 см хэмжээтэй, ялимгүй зүүн хойш хандсан модон авсанд 
талийгаачийг оршуулсан боловч баруун талын дээд, доод мөчдийн яснаас бусад 
бүх яс анхны байрлалаа алдсан байна. Авсны зүүн хойд булангаас дотроо хүрэл 
толины хугархай бүхий үйсэн сав болон төмөр эдлэлийн хэлтэрхий зэрэг зүйлс 
илэрсэн юм. Харин булшны тахилын хэсэг мөн адил тоногдсоны улмаас анхны 
байрлалаа алдсан ч үхрийн булууны яс болон сүүлний нугалам гэх мэт яснууд 
илрэв. Булшны гүн 2.06 м.

Булш-07. Өмнөх булшны урд буюу 5-р булшны баруун урд энэ булш байрлах 
бөгөөд дөрвөлжин хашлага бүхий анхны зохион байгуулалтаа алдсан чулуун 

дараастай юм. Дараасны нийт хэмжээ 5 х 4.9 м, дөрвөлжин хашлага нь 2.8 х 1.7 м 
хэмжээтэй аж. Малтлагын явцад 0.7 м гүнээс хүний гавлын ясны хэлтэрхийнүүд, 
1.7 м гүнээс адууны эрүү, нумын наалт, үйсэн эдлэлийн хэлтэрхий зэрэг зүйлс 
илэрсэн нь уг булшийг эрт үед тоногдсон болохыг илэрхийлнэ. Авсны таг 1.9 
м гүнээс илэрсэн ба энэ үеэс хүний 2 ш гавлын яс, нуруу нугалам, хавирга гэх 
мэт хүний яснууд болон булшны тахилын хэсэгт байсан зарим эд өлгийн зүйлс 
тоногдсоны улмаас анхны байрлалаа алдсан байдалтай илэрсэн юм. Малтлагыг 
үргэлжлүүлэн доош цэвэрлэхэд 160 х 45 х 24 см хэмжээтэй авсанд талийгаачийг 
толгойгоор нь зүүн хойш хандуулан тавьсан боловч доод мөчдийн яснаас бусад 
бүх яс анхны байрлалаа алдсан байв. Талийгаачийн доод мөчдийн ясыг ажиглахад 
майга хөлтэй хүн байсан нь харагдана. Булшны тахилын хэсэгт бод малын яснууд, 
төмөр эдлэлүүд, хоёр талдаа жижиг нүхтэй ясан эдлэл болон ясан савх зэрэг зүйлс 
олдлоо. Малтлагын гүн 2.03 м.

Булш-08. Уг булш нь 7-р булшны зүүн урд байрлана. Чулуун дараас нь нэлээн 
эвдэгдэж анхны байрлалаа алдсан ба 5.1 х 3.8 м хэмжээтэй юм. Малтлагын явцад 
0.88 м гүнээс бог малын гавлын яс, аман хүзүү болон хүний хавирга, нугаламны 
яснууд илэрсэн нь юм. Булшны нүхний хэмжээнээс харахад хүүхдийн оршуулга 
болох тодорхой болов. Доош үргэлжлүүлэн оршуулгыг цэвэрлэж гаргахад зүүн 
тийш хандсан 157 х 33 х 32 см хэмжээтэй нүхэнд талийгаачийг оршуулсан хэдий 
ч ташаанаас дээших яснууд бүгд хөндөгдсөн байна. Булшны гүн 1.09 м.

Булш-19. Их нөөлөгт-I оршуулгын газрын баруун урд хэсэгт, 2021 онд малтсан 
17-р булшны зүүн талд байрлана. Цэвэрлэгээний дараах байдлаар булшны нийт 
чулуун дараас 8.2 х 5.7 м хэмжээтэй, дараасны төвд ялимгүй зүүн хойш чиглэсэн 
4.9 х 3.3 м хэмжээтэй дөрвөлжин хашлага байх бөгөөд бага зэрэг эвдэгдэж зохион 
байгуулалтаа алджээ. Малтлагын явцад булшны нүхэн дотроос эмх замбараагүй 
байдалтай чулуунууд маш ихээр илэрч байсан ба 2 м гүнээс хүний эрүү, эгэм, 
хавирганы яснууд, тахилын хэсэг дэх бод малын яснууд, төмөр эдлэлийн 
хэлтэрхийнүүд, 1 ш ясан эдлэл, 1 ш ясан эдлэл, араатан амьтны дүрслэлтэй 1 ш 
алтан чимэглэл зэрэг зүйлс илэрсэн юм. Цааш үргэлжлүүлэн малтаж оршуулгыг 
цэвэрлэхэд 230 х 96 см хэмжээтэй давхар банзан хашлага бүхий 189 х 67 см 
хэмжээтэй авсанд талийгаачийг ялимгүй зүүн хойш хандуулан хэвтүүлсэн боловч 
доод мөчдийн яс, зүүн талын дээд мөчдийн яснаас бусад бүх яс хөндөгдөж анхны 
байрлалаа алдсан байна. Оршуулгын хэсгээс хүрэл толины хугархай, шавар 
дэнгийн цөгц, ясан хатгуур, өмнөх үеэс илэрсэн алтан чимэглэлийн өрөөсөн 
нь олдсон бол тахилын хэсгээс 1 ш бүтэн ваар, нумын наалт, гичир, ваарны 
хагархайнууд, төмөр эдлэлийн хэлтэрхийнүүд, бод малын яснууд гэх мэт зүйлс 
тус тус илрэв. Булшны гүн 2.55 м.

Булш-31. Энэхүү булш нь оршуулгын газрын баруун хойд хэсэгт байрлана. 
Чулуун дараас нь 4.8 х 4.4 м хэмжээтэй, дөрвөлжин хашлага нь 3.1 х 1.7 м хэмжээтэй, 
нэлээн эвдэгдэж зохион байгуулалтаа алджээ. Булшны авс 2.14 м гүнээс илэрсэн 
бөгөөд авсны хэмжээнээс харахад хүүхдийн оршуулга болох нь тодорхой болсон 
юм. Уг оршуулгын толгой хэсгийг тонуулчид ихээр сүйтгэсэн бол хөл хэсгийн 
авсны таг цөмөрсөн байдалтай байсныг авч цэвэрлэхэд талийгаачийн шилбэний 
яс анхны байрлалаа хадгалсан байна. Авсыг зүүн хойш хандуулан тавьсан ба 187 

х 47 х 22 см хэмжээтэй ажээ. Малтлагын явцад авсны толгой хэсгээс талийгаачийн 
гавал, бугалга, нугаламны яснууд, ваарны ёроол, хүрэл толины хугархай, ясан 
эдлэлүүд, төмөр эдлэлүүд, тахилын хэсгээс ваарны хагархайнууд болон 1 ш жижиг 
бүтэн ваар зэрэг зүйлс тус тус илэрч олдлоо (Зураг-03). Малтлагын гүн 2.14 м.

Булш-51. Уг булш нь өмнөх булшнаас зүүн хойш 41 м зайд байрлах бөгөөд 
дөрвөлжин хашлага бүхий зохион байгуулалтаа алдсан чулуун дараастай юм. 
Дараасны нийт хэмжээ 4:5 х 4.4 м, дөрвөлжин хашлага нь 2.7 х 1.6 м хэмжээтэй аж. 
Булшны оршуулга 2 м гүнээс илэрсэн боловч талийгаачийн бүсэлхийнээс дээших 
цээж хэсгийн яснууд хөндөгдөж анхны байрлалаа алдсан байна. Талийгаачийг 
156 х 47 см хэмжээтэй авсанд толгойгоор нь ялимгүй зүүн урагш хандуулан 
хэвтүүлжээ. Малтлагын явцад талийгаачийн бүсэлхий орчмоос төмөр хутга, 
сумны мөс, чулуун сувс, тахилын хэсгээс том, жижиг хэмжээтэй 2 ш бүтэн ваар, 
бага малын эрүү, нурууны яснууд зэрэг зүйлс илэрч олдлоо. Малтлагын гүн 2.1 м.

Яшил ууланд явуулсан малтлага судалгаа
Уг дурсгалт газар нь Их нөөлөгтөөс баруун урд зүгт 8 км орчим зайд Орхон, 

Туулын бэлчир дэх Туул голын баруун эрэгт байх ялимгүй баруун хойноос зүүн 
тийш нуруулдаж тогтсон Яшил хэмээх уулын баруун захад орших нутгийнхны 
Яшилын давхар хад хэмээн нэрлэдэг хадтай оройн баруун доод энгэрт байрлана. 
Энэ орчмоор хүрлийн үеийн хиргисүүр, дөрвөлжин булш, хүннү булш болон 
монгол булш зэрэг оршуулгын дурсгалууд цөөнгүй бий. Бид Яшил уулын баруун 
захын шувтарга үзүүрийн онь дээр зүүн хойноос баруун урагш цуварсан байдалтай 
орших 3 монгол булшийг малтан судалсан бөгөөд тэдгээрийг зүүн хойноос эхлэн 
Булш-01, Булш-02, Булш-03 хэмээн дугаарлав (Зураг-04).

Булш-01. Цуварсан байдалтай орших 3 монгол булшны хойд захад байрлана. 
Чулуун дараас нь зууван дугуй хэлбэртэй, 3.5 х 2.8 м хэмжээтэй юм. Талийгаачийг 
90 см гүнд 160 х 80 см хэмжээтэй нүхэнд толгойгоор нь зүүн хойш тэнэгэр байдлаар 
хэвтүүлсэн байна. Мөн баруун талын цээжин тус газарт сүхний толгой мэт 
хэлбэртэй нэгэн төмөр эдлэл тавьжээ. Харин талийгаачийн баруун талын ташаа 
хэсэгт бог малын шагайт чөмөг, дал зэрэг ясыг хамтад нь дагалдуулан тавьсан бол 
зүүн талын сүүжний доор бог малын нурууны ясыг тус тус дагалдуулсан байлаа 
(Зураг-05).

Булш-02. 1-р булшны баруун урд уг булш байрлах бөгөөд 2.4 х 2 м хэмжээтэй, 
зууван дугуй хэлбэрийн чулуун дараастай юм. Малтлагын явцад 78 см гүнээс 
хүүхдийн оршуулга илэрсэн боловч тоногдолтын улмаас анхны байрлалаа нэлээн 
алдсан байлаа. Талийгаачийг 97 х 39 см хэмжээтэй нүхэнд толгойгоор нь зүүн 
урагш хандуулан бага малын шагайт чөмөг, нурууны яс зэргийг дагалдуулан 
оршуулжээ.

Булш-03. Энэхүү булш нь цуварсан 3 булшны урд захад байрлана Чулуун 
дараас нь зууван дугуй хэлбэртэй, 4.8 х 3.5 м хэмжээтэй бөгөөд өмнөх хоёр 
булшнаас хэмжээний хувьд харьцангуй том юм. Булшны оршуулгыг 204 х 130 
см хэмжээтэй, 175 см гүн нүхэнд үйлджээ. Талийгаачийг нүхний хойд хана руу 
шахаж, толгойгоор нь зүүн урагш хандуулан тэнэгэр байдлаар хэвтүүлж, баруун 
хөлийн хажууд бог малын шагайт чөмөг, нурууны яс, зүүн гарыг дагуулан үйсэн 
хоромсого, төмөр хутга, төмөр эдлэл зэргийг дагалдуулсан байна.

Орхонтуул сумын төвд явуулсан малтлага
Орхонтуул сумын Баянцогт багийн иргэн П.Очир-Уянга нь 2017 оны 9-р сард 

хашаандаа тахианы байр барих зорилгоор газар ухаж байгаад хүний гавлын яс 
олсон боловч тухайн үед цочирдсон тул буцааж булаад, засаг дарга П.Батбаатарт 
мэдэгджээ. Харин засаг дарга энэ тухай 2020 онд бидэнд мэдээлсэн боловч 
тухайн үеийн covid-19 цар тахлын улмаас очиж чадаагүй бол 2021 онд явуулсан 
судалгааны үеэр хугацаа давчуу байсан тул дахин хойшлуулахад хүрсэн юм. 
Ийнхүү бид энэ удаагийн судалгааныхаа явцад тус мэдээллийн мөрөөр тухайн 
айлын хашааны гавлын яс олдсон газарт сорилын малтлагыг явуулсан билээ.

Биднийг очих үед тухайн хашаанд өвс ургамал их хэмжээгээр өндөр ургасан нь 
ажиглалтыг төвөгтэй болгож байв. Тиймээс гавлын яс олдсон газрын ойр орчмын 
өвсийг зулгаан авч, өнгөн хөрсийг ажиглахад ямар нэгэн чулуун дараас гэмээр 
зүйл харагдаагүй тул 1.3 х 1.3 м хэмжээтэй талбай татан доош малтахад 1.2 м гүнд, 
нүхний баруун урд булангаас гавлын ясны хэсгүүд илэрсэн юм. Ингээд доош 10 
см гүнээр үргэлжлүүлэн малтахад нүхний хойд хэсгээс бод малын 3 ш хавирга, 
далны хэлтэрхий олдсон тул энэ үеийн баримтжуулалтыг хийв. Үүний дараа цааш 
үргэлжлүүлэн 20 см гүнтэй малтахад бод малын эрүү болон чөмөгний хугархай 
яснууд, хүний эрүү зэрэг зүйлс илэрч олдоо. Гарсан олдвор хэрэглэгдэхүүнийг 
авч, нүхний шалыг шалгахад байгалийн хөрс гарсан тул малтлагыг зогсоон нөхөн 
сэргээлтийг хийсэн билээ (Зураг-06). Малтлагын гүн 1.5 м.

Их нөөлөгтөд малтан судалсан 7 булш нь бүгд тоногдож гадаад, дотоод зохион 
байгуулалтаа алдсан хэдий ч хангалттай мэдээлэл өгөхүйц хэрэглэгдэхүүнүүд 
илэрсний заримыг онцолж байна. Тодруулбал, Их нөөлөгт-I оршуулгын газарт 
малтсан булшнуудад үхрийн булууны яс нэлээн тохиолддог. Эдгээр нь зарим 
үед шавар ваар саванд хийж талийгаачид дагалдуулсан байдаг бол тоногдсон 
булшнуудын хувьд ихэнх тохиолдолд ваарны хагархайн орчмоос илэрдэг. Шавар 
сав суулганд үхрийн булууны яс хийж дагалдуулах нь тухайн дурсгалт газрын 
оршуулгын зан үйлийн бас нэгэн онцлог болох нь хэдийн тодорхой болсон. Харин 
2021 онд малтсан 4-р булшнаас хүрлийн ногоон зэвний өнгөр тогтсон булууны яс 
гарсан нь сонирхолтой юм. Тэгвэл энэ удаагийн 5-р булшны малтлагын явцад мөн 
адил ногоон зэвтэй булууны яс илэрсэн нь эдгээр булшны тахилын хэсэгт тогоо 
мэт хүрэл сав суулганд үхрийн булууны яс хийж дагалдуулж байсныг илтгэнэ. 
Үүнийг нотлох өөр нэгэн баримт бол 5-р булшны тахилын хэсгээс гарсан зэвэнд 
маш их идэгдсэн цөгцөн хэлбэртэй төмөр суурины хугархай бөгөөд энэ нь хүрэл 
тогооны суурь байх бүрэн боломжтой юм. Эндээс уг дурсгалт газрыг үйлдэгч 
ард түмэн нь нас барагчдын оршуулгад үхрийн булууны ясыг тухайн хүмүүсийн 
нийгэмд эзлэх байр сууриас хамаарч шавар ваар, хүрэл тогоо гэсэн хоёр төрлийн 
сав суулганд хийж тахилын хэсэгт дагалдуулдаг байсныг харж болно.

Хавсралт зураг

Зураг-01. Их нөөлөгт-I. 5, 6, 7, 8-р булшны өнгөн хөрсний цэвэрлэгээ

 

Зураг-02. 5-р булшны оршуулга, төмөр бүсний арал

 

Зураг-03. 31-р булшны оршуулга

хэрэглэгдэхүүнийг авч, нүхний шалыг шалгахад байгалийн хөрс гарсан тул малтлагыг зогсоон нөхөн 
сэргээлтийг хийсэн билээ (Зураг-06). Малтлагын гүн 1.5 м. 

Их нөөлөгтөд малтан судалсан 7 булш нь бүгд тоногдож гадаад, дотоод зохион байгуулалтаа 
алдсан хэдий ч хангалттай мэдээлэл өгөхүйц хэрэглэгдэхүүнүүд илэрсний заримыг онцолж байна. 
Тодруулбал, Их нөөлөгт-I оршуулгын газарт малтсан булшнуудад үхрийн булууны яс нэлээн 
тохиолддог. Эдгээр нь зарим үед шавар ваар саванд хийж талийгаачид дагалдуулсан байдаг бол 
тоногдсон булшнуудын хувьд ихэнх тохиолдолд ваарны хагархайн орчмоос илэрдэг. Шавар сав 
суулганд үхрийн булууны яс хийж дагалдуулах нь тухайн дурсгалт газрын оршуулгын зан үйлийн бас 
нэгэн онцлог болох нь хэдийн тодорхой болсон. Харин 2021 онд малтсан 4-р булшнаас хүрлийн ногоон 
зэвний өнгөр тогтсон булууны яс гарсан нь сонирхолтой юм. Тэгвэл энэ удаагийн 5-р булшны 
малтлагын явцад мөн адил ногоон зэвтэй булууны яс илэрсэн нь эдгээр булшны тахилын хэсэгт тогоо 
мэт хүрэл сав суулганд үхрийн булууны яс хийж дагалдуулж байсныг илтгэнэ. Үүнийг нотлох өөр нэгэн 
баримт бол 5-р булшны тахилын хэсгээс гарсан зэвэнд маш их идэгдсэн цөгцөн хэлбэртэй төмөр 
суурины хугархай бөгөөд энэ нь хүрэл тогооны суурь байх бүрэн боломжтой юм. Эндээс уг дурсгалт 
газрыг үйлдэгч ард түмэн нь нас барагчдын оршуулгад үхрийн булууны ясыг тухайн хүмүүсийн 
нийгэмд эзлэх байр сууриас хамаарч шавар ваар, хүрэл тогоо гэсэн хоёр төрлийн сав суулганд хийж 
тахилын хэсэгт дагалдуулдаг байсныг харж болно. 

Зураг-04. Яшил уулын монгол булшнууд 

  
Зураг-05. 1-р булшны оршуулга, дагалдуулсан шагайт чөмөг, далны яс 

  
Зураг-06. Иргэн П.Очир-Уянгын хашаанд малтсан оршуулга. 

Зураг-04. Яшил уулын монгол булшнууд

 

Зураг-05. 1-р булшны оршуулга, дагалдуулсан шагайт чөмөг, далны яс

 

Зураг-06. Иргэн П.Очир-Уянгын хашаанд малтсан оршуулга.

